
HODI ZARIF VA YANAGITA KUNIO ILMIY MEROSI: FOLKLORSHUNOSLIKDA 
QIYOSIY TAHLIL 
 
Bahromjonova Shahnoza Xolmatovna, 
 “Keksalik gashti” jurnali va  
“Nuroniy” gazetasi mas’ul muharriri 
O’zDJTU “Xalqaro jurnalistika” fakulteti magistranti 
Toshkent, O’zbekiston.  
 
Annotatsiya. Mazkur maqolada o‘zbek va yapon folklorshunosligi asoschilari bo‘lmish Hodi Zarif hamda Yanagita 
Kunioning ilmiy faoliyati qiyosiy tahlil etiladi. Ularning xalq og‘zaki ijodiyotini to‘plash, tadqiq qilish va ilmiy 
asoslashdagi o‘rni, metodologiyasi va ilmiy merosi tahlil etilib, umumiy va farqli jihatlar ochib beriladi. 
 
Kalit soʻzlar: folklor, Hodi Zarif, Yanagita Kunio, og‘zaki ijod, milliy anʼana, etnografiya. 

 
THE SCHOLARLY LEGACY OF KHODI ZARIF AND KUNIO YANAGITA: A 
COMPARATIVE ANALYSIS IN FOLKLORE STUDIES 
 
Bahromjonova Shahnoza Xolmatovna, 
Responsible editor of the magazine “Keksalik gashti” and  
the newspaper “Nuroniy” 
Master's student at the  
Faculty of International Journalism, UzSWLU 
Tashkent , Uzbekistan. 
 
Annotation. This article presents a comparative analysis of the scholarly work of Khodi Zarif and Kunio Yanagita, 
the founding figures of Uzbek and Japanese folklore studies. It examines their contributions to the collection, 
research, and theoretical grounding of oral folk creativity, along with their methodology and academic legacy. The 
article highlights both commonalities and differences in their approaches. 
 
Key words: folklore, Khodi Zarif, Kunio Yanagita, oral tradition, national tradition, ethnography. 

 

Folklor — bu xalqning og‘zaki ijodiyoti, ma’naviy dunyoqarashi va tarixiy xotirasining 

yorqin ifodasidir. U avloddan-avlodga og‘zaki tarzda o‘tib kelgan ertaklar, afsonalar, dostonlar, 

maqollar, topishmoqlar, marosimlar va xalq qo‘shiqlari kabi janrlarni o‘z ichiga oladi. Folklor 

nafaqat xalqning estetik tafakkurini namoyon etadi, balki uning ijtimoiy hayoti, diniy 

e’tiqodlari, urf-odatlari va qadriyatlarini ham o‘zida mujassam etadi. 

Yapon folklorshunos olimi Yanagita Kunioning taʼbiri bilan aytganda “Folklor — bu xalq 

hayotining ko‘zgusidir. Unda ularning eʼtiqodi, urf-odatlari, tili va ko‘zga ko‘rinmas tafakkur 

izlari saqlanadi” [1]. Folklor — xalq ijodiyoti; xalq tomonidan yaratilgan va xalq orasida keng 

tarqalgan asarlar (ertak, doston, qo‘shiq, lapar, masal, maqol, matal, topishmoq va boshqalar) 

[2]. Uni to‘plash, o‘rganish va ilmiy tahlil etish bilan shug‘ullanadigan olimlar esa 

folklorshunoslar deb ataladi. Ular milliy madaniyatni tiklash, asrash va kelajak avlodga 

yetkazishda muhim vazifani bajaradi. 

O‘zbek folklorshunosligida Hodi Zarif ( Zarifov Hodi Tillayevich 1905-1972) qanday 

ahamiyat kasb etgan bo‘lsa, yapon folklorida shunga o‘xshash rol Yanagita Kunio (1875-

1962)ga tegishli. Har ikki olim folklorning milliy, maʼnaviy va ilmiy ahamiyatini ochib berishda 

ulkan hissa qo‘shgan. Ular ijtimoiy-adabiy sohalarda faol bo‘lib, o‘z faoliyati va taʼbir joiz bo‘lsa 

aziz umrini xalq og‘zaki ijod namunalarini to‘plash, yozib olish, chop etish va tahlil qilishga 

bag‘ishlaganlar. 

Yanagita Kunio (asli ismi Matsuoka Kunio bo‘lgan) 1875 yil 31 iyulda Yaponiyaning 

Xyogo prefekturasi, Kanto regionida joylashgan Xara qishlog‘ida samuray oilasida tug‘ilgan [3]. 

Hammasi 1887 yili Kunio Tokio shahriga o‘qishga kelishidan boshlangan bo‘lsa ajab emas. 

Poytaxtda bo‘lajak ijodkor yozuvchi Mori Ogay bilan tanishadi va o‘sha kundan adabiyot 

olamiga qadam qo‘yadi. 

Yanagita Kunio 1910 yilda eng mashhur asari bo‘lmish — “Tono hikoyalari” (遠野物語) 

kitobini nashr etadi. Mazkur asarda mamlakatning shimoliy-sharqiy qismi folklori tasvirlangan 

bo‘lib, unda 119 ta rivoyat va afsonalar jamlangan. Yanagita jamlanmadagi rivoyatlarni Tono 

qishlog‘ilik Sasaki Kidzendan yozib olgan. Ta’kidlash joizki, ushbu jamlanma yapon 

folkloristikasining ilk va eng muhim asarlaridan biri hisoblanadi. 

1913 yilda olim “Mahalliy tadqiqotlar” (郷土研究) jurnalining muharriri etib 

tayinlanadi. Folklorshunos olim mazkur jurnalda xalq eʼtiqodlari haqida bir qancha maqolalar 

chop etadi. 1935 yilda Yanagita folklorshunoslik bo‘yicha konferensiya tashkil qilib, folklor 

jamiyatini tuzadi. 1947 yilga kelib u o‘z ish joyini “Folklor instituti”ga aylantiradi. 1949 yilda 

esa “Yapon sanʼat akademiyasi” va “Yapon ilmiy akademiyasi” aʼzosi bo‘lgan olim shu yilning 

o‘zida “Folklor jamiyati”ni qayta tashkil etib, uning birinchi raisi etib saylanadi. Shunday qilib, 

1949 yilda tashkil topgan “Yaponiya folklorshunoslik jamiyati”  (日本民俗学会) asoschisi — 

mashhur yapon olimi Kunio Yanagita hisoblanadi. U mazkur jamiyatning asosiy tashabbuskori 

va birinchi raisi bo‘lgan. 

Shuni ham alohida taʼkidlash joizki, Yanagita Kunio yapon folklorshunosligidagi 

xalqning hayoti, turmush tarzi, odatlari va anʼanalarini o‘rganuvchi fan — “minzokugaku” (民

俗学) atamasini ilmiy muomalaga kiritgan. Mazkur fan o‘quvchiga yapon xalqining tarixi va 

madaniyati haqida to‘liq tasavvur hosil qilishga yordam beradi. 

O‘zbek folklorshunosligi asoschisi, O‘zbekistonda xizmat ko‘rsatgan fan arbobi, Beruniy 

nomidagi O‘zbekiston Respublikasi davlat mukofoti laureati professor Hodi Zarif (Hodi 

Tillayevich Zarifov) 1905 yil 20 martda Toshkent shahrida tabib oilasida tug‘ilgan. Dastlab o‘zi 

istiqomat qilgan hovlidan 50 qadamcha narida joylashgan Moyul ko‘chadagi Yusufxon domla 

maktabida, keyin bir muddat rus-tuzem maktabida, 1916 yildan jadidlarning yangi usuldagi 

maktabida, qariyb bir yilga yaqin O‘zbek bilim yurtida (otasi vafot etgach, oilaviy qiyinchiliklar 

tufayli uni tamomlay olmagan), 1923-1926 yshglarda Boku o‘qituvchilar seminariyasida 

(Dorulmualliminda) o‘qigan. 1923 yildan folklor va etnografiya materiallarini yozib olishga 

kirishgan [4]. 

Hodi Zarif o‘zbek folklorida xalq dostonlari, maqollar, ertaklar, qo‘shiqlar va epik 

janrlarni ilmiy asosda to‘plash va chop etishda samarali faoliyat olib borgan olimlardan. Uning 

asosiy yo‘nalishi — folklorning madaniy va tarbiyaviy ahamiyatini o‘rganish, shuningdek, xalq 

ijodkorlarining shaxsiy merosini tahlil qilishga bag‘ishlangan. Professor Hodi Zarifning xalq 

og‘zaki ijodini o‘rganish va targ‘ib etish sohasidagi muhim xizmatlaridan biri — noyob folklor 

asarlarini o‘z vaqtida keng jamoatchilikka yetkaza olganidir. U folklor asarlarini ilmiy asosda, 

ommabop shaklda nashr qilish prinsiplarini ishlab chiqqan va bu metodlar hozirgi kunda ham 

foydalanib kelinmoqda. Hodi Zarif o‘zbek folklorining badiiy va maʼnaviy jihatdan qimmatli 

durdona namunalarini nashrga tayyorlash va ilmiy muomalaga olib kirishga faol kirishgan 

olimlardan edi [5]. 

Hodi Zarif o‘zbek xalq baxshilaridan “Yusuf bilan Ahmad”, “Yodgor”, “Ravshan”, 

“Rustamxon”, “Ochildov”, “Malika ayyor” kabi mashhur dostonlarni yozib olgan. Shuningdek, 

ertak, qo‘shiq va maqollar, dialektologiya va etnografiyaga oid materiallar, tarixga oid hujjat va 

yodnomalar to‘plagan. Ergash Jumanbulbul o‘g‘li, Fozil Yo‘ldosh o‘g‘li, Nurmon Abduvoy o‘g‘li, 

Abdulla Nurali o‘g‘li, Xolyor Abdukarim o‘g‘li, Ahmad baxshi Matnazar o‘g‘li, Bola baxshi kabi 

xalq sanʼatkorlari, ular ijodi haqida ilmiy maqolalar yozgan. 

Shu bilan birga olim Hodi Zarif “O‘zbek folklori” (ikki jildli), “O‘zbek xalq qahramonlik 

eposi”, “Navoiy zamondoshlari”, “Fozillar fazilati”, “Muhammad Amin Muqimiy”, “Alpomish” 

dostonining asosiy motivlari”, “Arshaq – shaq qahramoni”, “O‘zbek folklorshunosligi tarixidan”, 

“O‘zbek xalq dostonlarining tarixiy asoslari”, “O‘zbek xalq baxshilari”, “Folklor va termin 

to‘plovchilarga qo‘llanma” lar yozgan. 

O‘zbekning folklorshunos olimi 1928 yili folklor, etnografiya va arxeologiya bo‘yicha 

ilmiy tekshirish kabineti tashkil etib, unga mudir bo‘ldi. Mazkur kabinet hozirgi O‘zbekiston 

Respublikasi Fanlar akademiyasi Alisher Navoiy nomidagi Til va adabiyot instituti folklor 

bo‘limining dastlabki tashkiliy asosidir. Shu vaqtdan boshlab olim Hodi Zarif O‘zbekistonda 

folklorshunoslik ishlariga doimiy ravishda rahbarlik qildi va taʼbir joiz bo‘lsa umrini so‘ngiga 

qadar folklor ilmi bilan shug‘ullandi. 

Xulosa o‘rnida 

Folklorshunos olim — xalqning maʼnaviy merosini asrab qoluvchi, uning ilmiy tahlilini 

taʼminlovchi eng muhim maʼnaviy vazifani bajaradigan shaxsdir. Uning faoliyati natijasida 

folklor faqat o‘tmish qoldig‘i emas, balki bugungi madaniyatning bir qismi sifatida yashaydi va 

rivojlanadi. Bu sohadagi tadqiqotlar xalqning o‘ziga xosligi, dunyoqarashi va ruhiy merosini 

tiklashda muhim ahamiyat kasb etadi. 

Hodi Zarif va Yanagita Kunio folklorshunoslik sohasida o‘z xalqining madaniy merosini 

saqlash va ilmiy asosda tadqiq etish borasida ulkan hissa qo‘shgan ikki yurtning buyuk 

olimlaridir. Xodi Zarifning adabiy-tarbiyaviy tahlili, Yanagita Kunioning antropologik va 

madaniyatshunoslik yondashuvi, ularning ilmiy maktablarini shakllantirdi. Ular tomonidan 

asos solingan metodologiyalar hozirda ham jahon folklorshunosligida qo‘llanilmoqda. 

